
 
 

On-line zaude? 
 

Gazteen Euskal Behatokiak Sare Sozial Birtualak: Web 2.0-ren arloko profesionalak 
deituriko ikastaroa antolatu du. Lorena Fernández, Web 2.0 zerbitzuetako 
administraria eta Deustuko Unibertsitateko Ikasteko eta Ikertzeko Baliabideen 
Zentroaren (IIBZ) teknologia-arduraduna izan da ikastaro honen gidari.  
Ikastaroaren helburua, Interneten komunikatzeko eta hartu-emanetarako ezarri 
den espazio berria ulertzea (web 2.0 eta sare sozialak) izan da baina... 
 

Zer esan nahi du on line eta off-line bizitzak? 
  
Egia esan, gauza bera da. Gu geu gara bi espazio ezberdinetan parte hartzen: off-
line espazio fisikoan gaudenean eta on-line sarean konektaturik gaudenean. Ez 
genituzke bi espazio hauek bereiztu behar, etxeko bizitza, lana, lagun artea beste 
espazio gisa bereizten ez ditugun bezala. Ez genuke ezta off line bizitza birtualtzat 
hartu beharko ezta. 
  

 Gero eta pertsona, erakunde, entresa zein elkarte gehiagok sarea erabili 
nahi dute komunikazio tresna gisa. Zeintzuk dira zure ustetan sare 
sozialak erabiliz komunikazio egokia biderazteako pausuak? 
  
Zentzuz jokatzea da gakoa. Lehendabizi gure komunikazioa nori bideratu nahi 
diogun zehaztu behar dugu eta ondoren publiko hori zein saretan dabilen lokalizatu. 
Sare sozial guztiak “kolonizatu” beharrean, zeintzuk diren gure helburuak argi izan 
behar dugu hasieratik. Sareak, bide bat baino ez dira, ez helburua bera. 
 

 Ezinbestekoa al da sareetan egotea eta zein eratan egon beharko 
ginateke? 
 
Gero eta garrantzi handiagoa du sarean egoteak baina, pertsona eta zeregin 
konkretu batzuentzat, ez nuke esango ezinbestekoa denik. Ohikoa da, lantoki zein 
pertsona bati buruz hitzegiten dugunean googlera jotzea informazio gehiagoren 
bila. Norberak zein enpresa batek ez badu bere identitate digitala landu, agian 
ikusezina izango da espazio honetan, edo agertuko den informazioa ez da egokiena 
izango. Sareetan egoteko modurik onena, guri buruz diotena entzun eta erantzutea 
da, gainontzeko ziberhiritarrei informazioa erantzungailu batek bezala jautitzen ibili 
beharrean.  
 

 Facebook, twitter, tuenti, fotolog, myspace... plataformak gero eta 
ugariagoak dira. Eskenatoki guztietan egon behar al dugu gazteekin hartu 
emanak izan nahi baditugu? 
  
Ez. Hau da akatsik ohikoena gainera. Espazio guztietara jotzen dugu inolako 
hausnartzerik egin gabe lortu nahi dugunaren inguruan. Sare guztietan sartu 
aurretik (modan daudelako edo mundu guztiak darabiltzalako), zertarako izan 
daitezkeen erabilgarri eta nola lagun gaitzaketen, pentsatu behar dugu. Kasu 
batzuetan, gerta daiteke, ez dugula inon egon behar edo ez behintzat edonola. 
 

 Ezin uka dezakegu teknologia berriek jaiotzez digitalak direnen artean 
ohitura berriak sortu dituztela . Baina diruditen bezain jantziak al daude 
gure gazteak teknologia berrietan?  



 
Jaiotzez digitalak diren gazteek, ezberdintasun bat dute Internetera adin batekin 
heldu garenokin alderatuz; ez dira teknologia berrien beldur , hor baitzeunden jaio 
zirenetik. Baina horrek ez du esan nahi ondo ezagutzen dituztenik teknologiak . 
Ikasketa prozesu bat ere behar dute eta askotan interes falta dela eta oso erabilera 
pobrea egiten dute. Hezkuntza formal eta ez formala behar dute ezagutzak 
aberasteko . Rocak dioen bezala “ Gazte gehienak ez dira jaiotzezko pertsona 
digitalak, umezurtz digitalak dira. Gurasorik gabe hezten dira sarean ”  
 

 Bukatzeko, interneteko segurtasunak eta datuen pribatutasunak 
arduratzen gaitu baina ez dugu bereziki zaintzen. Zein neurri hartu 
beharko genituzke gure ekintzek dituzten ondorioak aldez aurretik 
ezagutzeko?  
 
Ezinbestekoa da jokatzen ari garen jokoaren arauak ezagutzea ( sare sozial bat 
sortzen dugunean letra txikian dagoen eta inork irakurtzen ez duen arau sorta hori 
) . Ez dugu ahaztu behar, sareen atzean enpresak daudenik eta beren irabaziak 
gure datuekin lortzen dituztela. Arauak ezagutuz jakingo dugu nolako ondorioak 
ekar ditzakeen jokoan jokatzeak. 
 


